
ABSTRAK

Gejala sosial yang semakin menular di dalam masyarakat perlu diberi perhatian yang

serius salah satu daripadanya ialah gejala hidu gam. Jika dahulunya ia berlaku di

kalangan belia dan orang dewasa namun kini golongan remaja dan pelajar sekolah

sudah terlibat. Kajian ini cuba membincangkan beberapa aspek dari gejala menghidu

gam serta langkah-langkah bagi menanganinya. Di samping itu terdapat juga kaitan

antara fenomena hidu gam dengan gejala penyalahgunaan dadah berdasarkan hasil

penyelidikan yang dibuat ke atas pelajar di beberapa sekolah di kawasan persisiran

pantai Sarawak. Gejala hidu gam, walaupun tidak diberikan perhatian serius,

sebenarnya merupakan ancaman yang sangat merbahaya. Sekali imbas gejala ini

mungkin tidaklah merbahaya sebagaimana dadah, tetapi sebenarnya, dalam beberapa

aspek bahayanya lebih serius dari penyalahgunaan dadah. Suatu realiti yang tidak

dapat dinafikan kebanyakan gejala ini melibatkan bangsa Melayu yang beragama

Islam. Hasil Penyelidikan juga mendapati beberapa sebab utama yang mendorong

penglibatan remaja dalam fenomenma ini. antaranya kerana ia mudah di dapati,

harganya yang murah dan tidak terdapat peruntukan undang-undang bagi menghukum

mereka yang terlibat. Disamping itu terdapat juga beberapa faktor lain seperti tahap

sosio-ekonomi yang rendah, institusi keluarga yang goyah, disusuli dengan pegangan

agama yang rapuh telah mendorong berleluasanya gejala ini di sesetengah kawasan

pesisiran pantai. Beberapa saranan dan cadangan telah diketengahkan sebagai usaha

menangani fenomena hidu gam di bahagian akhir kajian.



BAB1

PENGENALAN

1.1   Gejala sosial

Gejala sosial merupakan suatu fenomena yang sentiasa berlaku. la akan berlaku

selama mana wujudnya manusia. Apa yang penting untuk diseliai adalah tahap

berlakunya gejala tersebut sama ada di tahap perraulaan, tahap terkawal ataupun tahap

yang sudah parah, dengan kata lain sudah tidak dapat dibendung lagi.

Di Malaysia antara gejala yang dikaitkan dengan gejala sosial adalah perbuatan

penyalahgunaan dadah, minuman keras, merokok di kalangan remaja, hidu gam,

pergaulan bebas, seks bebas, pelacuran, pembuangan bayi, pil ecstacy, lepak, bohsia dan

sumbang mahram. Gejala sosial kini melibatkan bukan sahaja golongan dewasa tetapi

juga golongan remaja. Keterlibatan remaja kini bukan bukan hanya dalam gejala sosial

tetapi juga dalam perbuatan jenayah. Fenomena ini merupakan suatu perkara yang sangat

membimbangkan kerana ianya turut melibatkan para pelajar sekolah. Suatu perkara yang

agak aneh kerana kebanyakan gejala sosial dilakukan oleh bangsa Melayu.


